
19

E benchè vêgio in ogni parte, e stanco

Attaccaoù ghe stà sempre a re fádette:

Pe re arme cangiæ da o ciù a ro manco

Dro perigo o s'accorze onde a se mette;

Per questo o se despera, e ro crin gianco

Streppandose, ra prega, che a desmette

De tentâ per sò amô questa ventura,

Ma con ciù lê ra vonze a l'è ciù dura:


20

Onde o ghe disse infin: Za che ostinâ

Ti çerchi ti ro mâ come ri Mêghi,

Che ni l'antiga etæ te pœu cêgâ,

Ni ti te mœuvi a tutti ri mæ preghi,

Dra vitta, e condizion da ti menâ

Ri caxi te dirò mi tutti intreghi:

Seguita, o scarta pœu ro me conseggio;

O dixe. E quella arvì tanto d'oreggio:


21

Rezeiva l'Etiopia, e forse ancora

Senapo con fortuña ra governa,

Ro quæ ra lezze dri Crestien onora

Con culto, e devozion ancon esterna:

Aveivo mi, Pagan, ra cura allora

Con âtre donne, dra sò casa interna,

E de ciù ero ministro dra Regiña,

Che benchè bruña l'è beltæ diviña.


22

Sò marîo ne va matto, ma de drento

Uña gran giroxia ro roziggia,

Ra quâ, crescendo sempre a ogni momento

De tutto ro sò cœu possesso a piggia;

Onde o ra serra ciù, che intr'un convento

Custodî no fareiva uña so figgia;

Ma lê, chi ro conosce, e sofre, e taxe,

E in quello, che o comanda ro compiaxe:


23

Se vedde in ra so stanza ben depente

D'uña devota istoria re figure.

Lì d'uña figgia gianca a un drago arrente

Ligâ, ghe son diverse positure:

Un Cavagero ammazza ro serpente

Che con l'asta ha piggiaoù ben re mesure

Chì spesso a s'inzenoggia, e se confessa,

E quando a g'ha ro Præve a sente messa.


24

Frattanto a resta gravia, e partorisce

Tutta gianca uña figgia, e ti ti ê quella:

In vedde questa cosa instupidisce,

E per timô ghe ven ra tarantella;

Perchè l'umô dro Ræ lê ben capisce

Vœu occultâghe ra figgia, onde da quella

Insolita gianchezza o n'argomente,

Che a l'agge un pô bruttaoù ra sò patente.


25

E vœu mette in tò lœugo, uña figgietta

Neigra, che un poco avanti era nasciûa,

E siccomme sta cosa in ra Torretta

Nisciun'âtri, e mi solo l'ha sapûa,

Ancon non battezâ, ra poveretta,

Te misse in tre mæ moen lì bella nûa.

Nè za dâte battesimo a poreiva,

Che l'uso dro paeise no vorreiva.















[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/170&oldid=30386"


				
			

			
			

		
		
		  
  	
  		 
 
  		
  				Ùrtima modìfica a-i 30 lùg 2020, a-e ôe 02:27
  		
  		 
 
  	

  
	
			
			
	    Léngoe

	    
	        

	        

	        'Sta pàgina chi a no l'é disponìbile in âtre léngoe.

	    
	
	[image: Wikivivàgna]



				 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O contegnûo o l'é disponìbile in sciâ bâze da licénsa CC BY-SA 4.0, se o no l'é diversaménte specificòu.



				Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Condiçioìn d'Ûzo
	Desktop



			

		
			








